
Nota de prensa enviada por la Xunta a los medios 
 

Santiago, 22 de outubro de 2010.- O director xeral de Relacións Exteriores e coa UE, 

Jesús Gamallo, inaugurou esta mañá as xornadas “Colexios profesionais, adaptación á 

Directiva de Servizos”, onde destacou que coa transposición en Galicia e en España da 

directiva de servizos o escenario profesional mudou moito e aínda sufrirá máis cambios 

no futuro. 

No que atinxe ao mapa colexial galego, Gamallo lembrou que a Xunta “reaccionou 

inmediatamente, tan pronto como se artellaron os tres proxectos de lei básicos para o 

conxunto de España” -a „Lei Paraugas‟, a „Ómnibus‟ e a de Ordenación do Comercio 

Minorista- e fíxoo “con apenas tempo de reacción mediante a súa propia Lei Ómnibus e 

a través da modificación da Lei de Comercio Interior”. 

Así mesmo, o director xeral fixo fincapé na interlocución fluída e constante entre Xunta 

e autoridades portuguesas no que atinxe a servizos transfronteirizos e agardou que a 

aprobación por parte lusa do Decreto Lei 92/2010 de 26 de xullo sexa un primeiro paso 

que se siga axiña por unha completa implementación administrativa, co concurso das 

ordes profesionais e das autoridades locais portuguesas. 

No caso de España, o responsable de Relacións Exteriores e coa UE do Goberno galego 

insistiu na necesidade de que o Estado aprobe a súa normativa sobre colexiación 

obrigatoria, para que Galicia poida velar polas súas competencias no eido dos colexios 

profesionais. 

Segundo Gamallo, o lóxico e o legal en termos da Directiva debería ser ter acometido 

unha reforma integral e non regulando só o relativo aos visados cando aínda non temos 

a Lei de colexiación obrigatoria. Os textos deberían ser presentados durante o período 

hábil de transposición, e non por partes, cando xa vai transcorrido un ano desde a data 

límite prevista pola Directiva, rematou o Director Xeral. 

De aí que o Goberno galego queira aproveitar a marxe de autonomía que ten para 

cumprir as súas obrigas comunitarias, “pero sempre tendo en conta a realidade social, 

xeográfica e económica que nos identifica". A Xunta de Galicia seguirá a colaborar cos 

colexios profesionais de Galicia cara a favorecer a súa adaptación ao novo escenario, 

explicou o responsable das relacións europeas da Xunta. 

